
༼༥༤༡༽བས་རྟེན་མེད་འཁོར་འདས་ཀུན་ལ་ཁྱབ་ཅིང་འགག་མེད་འཁོར་འདས་ཀུན་ལ་ཅིའང་འཆར༔ ཐ་མ་གང་དུ་འགྲོ་བར་བརྟགས་བས་འགྲོ་འོང་དང་བྲལ་བ་དེ་བཞིན་ཏུ༔ གཟུགས་དང་ཁ་དོག་དངོས་པོ་ཅིའང་མ་གྲུབ་པ་འདི་ཞེས་བརྗོད་ཚིག་དང་བྲལ་བ་འདི་ནི་རང་གི་རིག་པའོ༔ གཉིས་པ་རང་བཞིན་ཤེས་པ་ནི༔ རང་གི་རིག་པའམ་ཀུན་གཞི་གནས་ལུགས་ནི་བཟང་ངན་འཕོ་འགྱུར་བྲལ་ཞིང་༔ གཙང་ཞིང་དྲི་བྲལ་རྟག་པ༔ ངོ་བོ་སྟོང་པ་དེའི་མདངས་འོད་གསལ་ཞིང་བདེ་བའི་རང་བཞིན་མྱོང་བ་ཅན༔ ངོ་ཤེས་ན་ཡེ་ཤེས་དང་མ་ཤེས་ན་རྣམ་ཤེས་ཚོགས་བརྒྱད་དང་དུག་ལྔ་ཕུང་པོ་ལྔར་འཁྲུལ་ཞིང་༔ སྐྱེ་སྲིད་ཀྱི་དངོས་པོའི་གཟུགས་སུ་གྲུབ་སྟེ་དབང་པོའི་སྒོས་མཚམས་སྦྱར་ནས་ཕྱི་ཡུལ་འཇིག་རྟེན་གྱི་སྣང་བར་ཨ་འཐས་སུ་འཁྲུལ་ལོ༔ ངོ་ཤེས་པས་རང་བཞིན་གསལ་བའི་ཆ་ཡེ་ཤེས་སུ་རྟོགས་ནས་ཐུགས་རྗེ་སྣ་ཚོགས་སྣང་བ་ཡེ་ཤེས་ཀྱི་རོལ་པར་འཆར་བས༔ ངོ་བོ་སྟོང་པ་དང་རང་བཞིན་གསལ་བ་གཉིས་ནི་ཟུང་འཇུག་ལྷན་སྐྱེས་གསེར་དང་འོད་བཞིན་གནས་སོ༔ གསུམ་པ་དེ་གཏན་ལ་འབེབས་པ་ནི༔ བླ་མའི་གདམས་ངག་ཚད་མ་དང་༔རྒྱལ་བའི་བཀའ་ཚད་མ་དང་༔ རང་གི་རིག་པ་ཚད་མས་གཏན་ལ་འབེབས་ཏེ་རང་གི་སེམས་ཉིད་མ་བཅོས་པར་བཞག་པས་ངོ་བོ་སྟོང་པ་ངོས་བཟུང་དང་བྲལ་བ༔ དེ་ལ་ལྷན་སྐྱེས་ཀྱི་ཚུལ་དུ་མདངས་འགག་མེད་རང་བཞིན་འོད་གསལ་བདེ་ཆེན་མྱོང་བ་ཅན་གསལ་ལེབ་ལས་མ་གཡོས་བཞིན་༼༥༤༢༽རིག་བཟང་ཐལ་དུ་སྣ་ཚོགས་སྣང་བའི་རྩལ་ཏ་ལེར་འཆར་བ༔གཉིས་བསྡུས་ཀྱི་ཆོས་རྣམས་རང་གི་སེམས་ཉིད་ལས་མ་འདས་ཤིང་མེད་པར་འཁྲུལ་བས་སྒྲོ་བཏགས་ཏེ་དངོས་པོར་གྲུབ་པ་ལྟར་སྣང་བ་རྣམས་ནི་ཡེ་ནས་རྡུལ་ཙམ་ཡང་མེད་པ་འཇའ་དང་ན་བུན་ལྟར་གློ་བུར་དུ་སྣང་ཡང་དངོས་པོར་མ་གྲུབ་བཞིན༔ ཆོས་ཐམས་ཅད་ངོ་བོ་སྟོང་པའི་དབྱིངས་ལས་རང་བཞིན་གསལ་བའི་རྩལ་ཐུགས་རྗེ་སྣ་ཚོགས་སྣང་བའི་སྐུ་དང་ཡེ་ཤེས་ལས་མ་འདས་པར་བློ་ཐག་བཅད་པའོ༔ དེ་ལྟར་ལྟ་བས་ཐག་ཆོད་པ་དེ་ཉིད་སྒོམ་པས་ཉམས་སུ་ལེན་པ་ན། ལྟ་བ་ལས་གཞན་པའི་བསྒོམ་བྱ་གུད་ན་མེད་པས་ཡེངས་པ་མེད་པས་དྲན་པས་བཟུང་སྟེ་དོན་དམ་སེམས་ཉིད་ཀ་དག་ངོས་བཟུང་དང་བྲལ་བར་རང་ཤར་རང་གྲོལ་གྱི་ངང་དུ་འཇོག་གོ །བྱེ་བྲག་སྐབས་འདིའི་དབང་དོན་གྱི་ཡེ་ཤེས་བསྐྱང་བ་ལ་སློབ་མ་རང་རང་རྣམས་བླ་མ་ཆོས་སྐུའི་སྐུ༔ རྟོག་ཚོགས་ལྷར་དག་པ་དང་བཅས་པ་བསྒོམ༔ རེས་དེ་ཉིད་དམིགས་མེད་མ་བཅོས་པའི་ངང་དུ་བཞག༔ དུས་གསུམ་གྱི་སྤྲོས་པ་ལས་འདས་ཤིང་༔ མ་ཡེངས་པའི་གཟེར༔ མི་བསྒོམ་པའི་གདེང་༔ མ་མཐོང་བའི་ཡེ་ཤེས༔ བྱར་མེད་བློ་ལས་འདས་པའི་བར་བསླབ་པར་བྱ་དགོས་པ་ལགས་སོ། །དེ་ནས་མཚམས་སྦྱོར་སྤྱི་མཐུན་བྱས་ལ་ལས་བྱང་ནས་འབྱུང་བ་ལྟ་བུའི་ཤིས་བརྗོད་རྒྱས་པར་སྤེལ། དེ་དག་རྣམས་ཀྱིས་རྩ་བའི་ཐུགས་སྒྲུབ་ཆེན་མོ་དགོངས་པ་ཀུན་འདུས་ཀྱི་དབང་བཞི་དོན་ཁྲིད་དང་སྦྲགས་པ་ལེགས་པར་གྲུབ་པ་ཡིན་པས། རྡོ་རྗེ་ཐེག་པའི་དམ་ཚིག་རྩ་བ་དང་ཡན་ལག་༼༥༤༣༽གིས་བསྡུས་པ་རྣམས་ཚུལ་བཞིན་ཏུ་བསྲུང་བར་བགྱིའོ་སྙམ་པས་འདིའི་རྗེས་ཟློས། གཙོ་བོས་ཇི་ལྟར་སོགས་གསུམ། གཏང་རག་མཎྜལ། དེང་ནས་བརྩམས་ཏེ་སོགས་ལུས་འབུལ། དགེ་བསྔོ་རྣམས་ཀྱིས་དབང་བསྐུར་གྲུབ། གསུམ་པ་རྗེས་ཀྱི་རིམ་པ་ནི། སློབ་དཔོན་གྱིས་ཚོགས་ལ་ལོངས་སྤྱོད་ནས་ལྷག་མ་བཏང༌། ཐུགས་དམ་བསྐུལ་བའི་རིམ་པ་རྣམས་དང་བཀའ་སྲུང་གཏོར་མ་འབུལ། ཆད་མདོ་བཏབ་ཞིང་བརྟན་མ་བསྐྱངས་ལ་རྟ་བྲོ་བརྡུང༌། གཏང་རག་མཆོད་བསྟོད་མདོར་བསྡུས་བྱ། སློབ་མ་དབང་བསྐུར་སྐབས་དངོས་གྲུབ་བླང་བ་མི་དགོས་ཀྱང་བྱས་པ་ལ་འགལ་བ་མེད། ནོངས་བ་བཤགས། རས་བྲིས་སོགས་རྟེན་ཡོད་ན་ཡེ་ཤེས་པ་བརྟན་བཞུགས་དང་དམ་ཚིག་པ་རང་ལ་བསྡུ། བདག་བསྐྱེད་དཀྱིལ་འཁོར་བསྡུ་ལྡངས་བསྔོ་སྨོན་བཀྲ་ཤིས་ཀྱི་བར་ལས་བྱང་ལྟར་བྱའོ། །སྐུ་གསུམ་བླ་མ་ཡི་དམ་མཁའ་འགྲོར་བཅས། །གཅིག་དྲིལ་ཐུགས་སྒྲུབ་ཀུན་གྱི་རྩ་བ་ཉིད། །ཉམས་སུ་ལེན་ལ་ཐོག་མར་འཇུག་པའི་སྒོ། །སྨིན་གྲོལ་གཅིག་ཅར་གྲུབ་འདི་གཅེས་པར་ཟུང༌། །དགེ་འདིས་སྲིད་ལམ་དུབ་བའི་སྐྱེ་བོ་ཀུན། །སྒྲིབ་གསུམ་འཆིང་བ་བདེ་བླག་བཀྲོལ་ནས་ཀྱང༌། །བླ་མ་སྐུ་གསུམ་ཞིང་དུ་དབུགས་ཆེན་དབྱུང༌། །མཐའ་གཉིས་རྣམ་གྲོལ་རྒྱལ་བའི་གདུང་འཛིན་ཤོག །ཅེས་པ་འདི་ནི་ཟུར་མེད་བདུད་རྩི་དིལ་དུ་གཏེར་སྟོན་རོལ་བ་རྡོ་རྗེའི་རྣམ་འཕྲུལ་བཞི་པ་ནས་སྒྲུབ་ཆེན་ལོ་བསྟར་བཙུགས་པར་མཛད་པ་ལ་ཉི་བར་མཁོ་ཞིང་ཟབ་ཆོས་འདི་ལ་མོས་པ་ཐོབ་པའི་སྒྲུབ་བརྩོན་བླ་མ་ཀརྨ་ཕུན་ཚོགས་དང་ཚེ་དབང་རབ་འཕེལ་ཟུང་གིས་བཞེད་བསྐུལ་ནན་ཏན་མཛད་ངོར། གཏེར་ཆེན་བླ་མ་དེ་ཉིད་ཀྱི་ཕྱག་བཞེས་ལྟར་རྒྱལ་དབང་པདྨཱ་ཀ་རའི་སྔགས་རིག་འཛིན་པ་པདྨ་གར་དབང་ཕྲིན་ལས་འགྲོ་འདུལ་རྩལ་གྱིས་དཔལ་སྤུངས་ཡང་ཁྲོད་ཤྲཱི་དེ་བཱི་ཀོ་ཊི་རི་སྒྲུབ་གནས་ཀུན་བཟང་བདེ་ཆེན་འོད་གསལ་གླིང་དུ་བགྱིས་པ་དགེ་ལེགས་འཕེལ།། །།            


